
   — Пит йывăр, тусăм, пит куççульлĕ

Çĕртен шăтса пĕрле ӳссен,

Пит йывăр, тусăм, пит куççульлĕ

Сив пăчкăпа икке татсан.

Чĕрем çинче суран тӳрленмĕ

Куççуль тăкса тасатнипе,

Чĕрем çинче суран тӳрленмĕ

Иртнин инçет кĕсенĕпе.



— Чĕр чух санпа эп ĕмĕр пулăп,

Чунпа чĕре ман уйрăлми,

Чĕр чух санпа эп ĕмĕр пулăп

Ман вилĕм — юрату çумми.

Хăв чĕрере эс йăтса çӳрĕн,

Хăв чĕрере, саван савни, 

Хăв чĕрере эс йăтса çӳрĕн

Тăван çĕрпе тăван киле.



— Анчах мĕнпе хупланăп эпĕ

Çынсен сиплевсĕр шелĕнчен? 

Анчах мĕнпе хупланăп эпĕ

Çĕр сиввипе тĕттĕмĕнчен?

— Уйрăлура çиçет малашлăх,

Эп манаймас сана, кĕтеп.

Уйрăлура çиçет малашлăх,

Калла килетпĕр — эс те эп.



— Енчен хыпарсăр çухалсассăн,

Кун-çул çути пулсан кĕске,

Енчен хыпарсăр çухалсассăн

Хур акăш çулĕн леш енче?

— Эп саншăн çеç вара кĕл тăвăп

Утса анма çак çĕр çине,

Эп саншăн çеç вара кĕл тăвăп

Чĕр сывлăш кĕтĕр ман киле.



Туртса тултарнă вакунраччĕ,

Вăл — килсĕрччĕ тата çемçе,

Туртса тултарнă вакунраччĕ,

Куççуль тăратчĕ куçĕнче.

Шăпах ун чух пĕр сулнăк тупрĕç

Вуншар вакун çул кукринче,

Шăпах ун чух пĕр сулнăк тупрĕç

Урапасем чăн çĕр çинче.



Çын ăнланман усалăн вăйĕ

Çăрать çынпа çут тимĕре,

Çын ăнланман усалăн вăйĕ

Çĕр панине илет çĕре.

Çук, никама хӳтĕлеймерĕ

Тĕлпулура курнан телей,

Çук, никама хӳтĕлеймерĕ

Малашлăхра çиçен хĕвел.



Савнисенчен ан уйрăлсамăр!

Савнисенчен ан уйрăлсамăр!

Савнисенчен ан уйрăлсамăр!

Чун-чĕрепе пĕрлешĕр çат!

Кăшт уйрăлсан та сыв пулашăр,

Кăшт уйрăлсан та сыв пулашăр,

Кăшт уйрăлсан та сыв пулашăр

Ĕмĕрсенче çухалнăн ят...

  